
Idiak eta gurdia 
F RANTSESEZ maiz 

entzuten da: «mettre 
la charrue devant les 

boeufs». Idiak gurdiaren 
aitzinean eman behar baitira, 
eta ez gibelean. 

Hots, euskal politikaren 
alorrean, atsotitzaren zuhur-
tzia onhartu nahi ez; eta 
alderantziz gidatu nahibide 
ditugu aferak. 

Gure txalupa ondoratzen ari 
dela ikusirik, hauxe entzuten 
da bazterretan: «Xuka! Xuka 
azkarki! ura atera egin behar 
da ontzitik! Bestela, Kitto!» 

— I — Egiada ura xukatu behar dela, 
eta xukatu gabe txaluparenak 
egin duela. Baina xukatzeari 
ekitea alferrik da. Zergatik? 
Txalupak zuloa duelako. 
Lehendabiziko eginkizuna 
zuloa kukutzea da. Eta, 

kukutzearen ondorioz, posible izango 
da xukatzea. Ez lehenago. Alegia: idiak 
orgaren aitzinean behar, eta ezondoren. 
Geure harira orain etorriz, «bakea», 
«dis-tentstoa», eta abar, oihukatzea, 

alferrik da. Ontziaren arraildura 
konpondu behar xukaketan hasi aintzin. 

Gure herriak, beste edozein herrik 
bezala, bere burua gobernatzeko 
eskubidea du. Espainiarrek edo 
Frantsesek duten eskubide berbera. 
Euskaldunon «hetero-determinazioa» 
tinko egongo deno; gure aferak 
Madrileren eta Pariseren interesen eta 
projektuen zerbitzutan zuzenduko diren 
bltartean; geure etxen arrotz eta inoren 
meneko izanen gareno, txalupak zuloa 
izanen du, ongi zabalik; eta xukatzeko 
saiaketa guztiak, alferrik izanen dira. 

Bakea auto-determinazioaren ondorio 
gisa etorriko da :ala ez da batere etomko. 
Distentsioa, bide beretik, nazio-
eskubideen defentsan mamituko da; 
ala ez da inolaz ere mamituko. 
Hitz batez: eskubideen errespetua lortu 

behar da. Eta, ondorioz, bakea eta 
distentsioa etorriko dira. Eskubideen 
ukaeran «bakea» eraiki nahi izateari, 
«frankismo» deritzo preseski. Hark ere 
«paz» zuen aipatzen; eskubideak oro 
zapaltzen zituen une berean. 

Idiak, otoi, orgaren aitzinean. 
Txillardegi 


